
Annotatsiya. Ushbu maqolada “Xalq soʻzi” gazetasining matnlarini davr boʻyicha tasniflash jarayoni batafsil tahlil 
qilinadi. Tadqiqot gazeta korpusini yaratish bosqichlari, matnlarni yigʻish, tahrirlash, morfologik tahlil qilish, 
tasniflash va metamaʼlumotlar yaratish jarayonlarini oʻz ichiga oladi. Matnlarning davriy tasnifi orqali turli tarixiy, 
siyosiy va madaniy oʻzgarishlar oʻrganiladi hamda gazeta materiallarining lingvistik oʻzgarishlarga qanday taʼsir 
qilgani aniqlanadi. Ushbu jarayon orqali “Xalq soʻzi” gazetasining turli davrlardagi axborot berish uslubi va uning 
jamiyatdagi roli tahlil qilinadi. Gazeta korpusining reprezentativligini taʼminlash, leksik oʻzgarishlarni kuzatish va 
matnlarni elektron formatda saqlash kabi masalalar ham yoritiladi. Tadqiqot natijalari lingvistik, tarixiy va 
sotsiologik izlanishlar uchun muhim maʼlumotlar taqdim etadi. 

Abstract. This article provides a detailed analysis of the process of classifying the texts of the Xalq Soʻzi newspaper 
by period. The study covers the stages of creating a newspaper corpus, including text collection, editing, 
morphological analysis, classification, and metadata creation. Periodic classification of texts helps to examine 
various historical, political, and cultural changes and determine how linguistic changes have influenced newspaper 
materials. This process also analyzes the methods of information dissemination in different periods of the Xalq 
Soʻzi newspaper and its role in society. The study also addresses issues such as ensuring the representativeness of 
the newspaper corpus, monitoring lexical changes, and preserving texts in electronic format. The research findings 

Kirish: Zamonaviy tadqiqotlarda gazeta matnlari lingvistik va ijtimoiy oʻzgarishlarni 

oʻrganish uchun muhim manba hisoblanadi. Gazetalar jamiyatning turli bosqichlarida axborot 

tarqatish vositasi sifatida xizmat qilgan boʻlib, ular orqali tilning rivojlanish tendensiyalari, 

tarixiy jarayonlar va siyosiy muhitni kuzatish mumkin. Ayniqsa, maʼlum bir davrga oid gazeta 

matnlarini tasniflash orqali oʻsha davrning dolzarb mavzulari, yondashuv uslublari va 

matnning tuzilishi haqida aniq tasavvur hosil qilish mumkin. Ushbu tadqiqotda “Xalq soʻzi” 

gazetasining matnlarini davr boʻyicha tasniflash jarayonlari oʻrganiladi. Gazeta matnlarini 

yigʻish, ularni morfologik va semantik jihatdan tahlil qilish, davrlar boʻyicha tasniflash hamda 

metamaʼlumotlar yaratish jarayonlari batafsil koʻrib chiqiladi. Shuningdek, gazeta matnlarining 

til va uslubiy xususiyatlari tahlil qilinib, ularning jamiyatdagi siyosiy, iqtisodiy va madaniy 

oʻzgarishlar bilan qanday bogʻliq ekani aniqlanadi. Gazeta matnlarining davriy tasnifi ularning 

lingvistik va sotsiologik tahlilini chuqurroq oʻrganishga imkon beradi. Tadqiqot davomida 

matnlarning tarixiy kontekst bilan bogʻliqligi, leksik va uslubiy oʻzgarishlar hamda matnlarning 

elektron shaklda saqlanishi kabi masalalar koʻrib chiqiladi. Ushbu tahlillar nafaqat tilshunoslik 

balki tarix, sotsiologiya va media tadqiqotlari uchun ham dolzarb ahamiyatga ega boʻlib, 

kelajakdagi ilmiy izlanishlar uchun muhim manba boʻlib xizmat qiladi. 

Adabiyotlar tahlili: Gazeta korpuslari lingvistik va ijtimoiy tadqiqotlar uchun muhim 

manba hisoblanadi. Turli tillarda yaratilgan gazeta korpuslari tahlil qilingan boʻlib, ular orasida 

British National Corpus, New York Times Corpus va The Guardian Corpus kabi yirik loyihalar 

mavjud. Tadqiqotlarda gazeta matnlarini tasniflash jarayonlari, metamaʼlumot yaratish va 

leksik oʻzgarishlarni aniqlash muhim ahamiyatga ega. Shuningdek, Norvegiya gazeta korpusi 

misolida gazeta matnlarini tasniflash va morfologik tahlil qilish jarayonlari koʻrib chiqilgan. 

Ushbu manbalar gazeta tilining rivojlanishi va matnlarning davriy oʻzgarishini oʻrganishda 

qoʻllanilgan. 

Gazeta korpusi — bu gazeta matnlaridan tashkil topgan katta hajmdagi matnlar toʻplami 

boʻlib, u tilshunoslik, korpus lingvistikasi, semantika va boshqa sohalarda ilmiy tadqiqotlar olib 

borish uchun ishlatiladi. Gazeta korpuslari turli yillarda chop etilgan gazeta maqolalarini oʻz 

ichiga olishi mumkin va ularni analiz qilish orqali bir nechta foydali maʼlumotlar olish mumkin. 

Gazetalar koʻpincha tilning oʻzgarishini tez koʻrsatadigan va zamonaviy voqealarni aks 

ettiruvchi manbalar boʻlib, ular orqali jamiyatning fikrlash tarzidagi oʻzgarishlarni kuzatish 

mumkin. Gazeta korpuslariga misollar:  

British National Corpus (BNC) – bu ingliz tilidagi keng qamrovli korpus boʻlib, unda 

gazeta maqolalari ham mavjud.  

New York Times Corpus – bu korpusda New York Times gazetasidan olingan matnlar 

mavjud boʻlib, u tilshunoslik tadqiqotlari uchun ishlatiladi.  

The Guardian Corpus – bu korpusda The Guardian gazetasidagi maqolalar va matnlar 

mavjud. Bu turdagi korpuslar gazetalarning tilini, mavzularini va uslubini tahlil qilishda juda 

foydalidir. 

Norvegiya gazeta korpusi (NNC)– bu zamonaviy norveg tilini, uning yozma turlarini, 

Bokmål va Nynorsk tillarini aks ettiruvchi katta monitor korpusini yaratish tashabbusidir. 

Korpus Norvegiya gazetalarning onlayn nashridan har kuni chop etilgan matnlarni yigʻish va 

qayta ishlash orqali tuzilgan.[1] 

Norvegiya gazeta korpusi — Bergen universitetida amalga oshirilgan loyiha bo‘lib, unda 

yangiliklar saytlaridan yangilik maqolalari yig‘ilgan.Ushbu Norvegiya gazeta korpusining 

versiyasi 1998-2019 yillarga oid matnlardan iborat. Korpusda Norvegiya Bokmål tili uchun 

taxminan 1,68 milliard soʻz, Norvegiya Nynorsk tili uchun esa taxminan 68 million soʻz 

mavjud.Shuningdek, korpusning soddalashtirilgan versiyasi (1998-2011) mavjud bo‘lib, unda 

takrorlanuvchi jumlalar olib tashlangan va jumlalar alifbo tartibida joylashtirilgan.1998-2011 

yillar orasidagi matnlar bitta yuklab olish faylida to‘plangan, boshqa yillar bo‘yicha ma'lumotlar 

esa har bir yil uchun alohida fayllar sifatida tuzilgan[2]. 

Gazeta korpusini yaratishning asosiy bosqichlari[3]: 

1. Maʼlumot toʻplash: Gazetalar matnlarini yigʻish, maʼlum bir davr yoki mavzuga oid 

maqolalar toʻplamini tashkil qilish. Bu jarayon odatda avtomatik tizimlar yordamida amalga 

oshiriladi, yaʼni onlayn gazeta saytlaridan yoki elektron arxivlardan maʼlumotlar toʻplanadi. 

2. Matnni tozalash va tahrirlash: Toʻplangan matnlar notoʻgʻri yozilgan, xato yoki 

takrorlangan qismlardan tozalanadi. Matnni tozalashda maʼlum bir standartlarga muvofiq 

tahrir qilish va qayta ishlash jarayoni amalga oshiriladi. 

3. Lemmatizatsiya va morfologik tahlil: Matnni analiz qilishda lemmatizatsiya 

(soʻzning asosiy shakliga keltirish) va morfologik tahlil (soʻzning tuzilishini oʻrganish) 

yordamida matndagi soʻzlarni tekshirish va tuzish ishlari amalga oshiriladi. 

4. Kategoriyalash: Gazetadagi matnlar mavzu, vaqt, geografik joylashuv, yoki boshqa 

ijtimoiy va siyosiy parametrlar boʻyicha tasniflanadi. Masalan, maqolalar siyosat, iqtisodiyot, 

madaniyat kabi kategoriyalar boʻyicha ajratilishi mumkin. 

5. Metamaʼlumotlar yaratish: Har bir matn uchun maʼlumotlar (muallif, sana, mavzu, 

sarlavha va h.k.) toʻplanib, metamaʼlumotlar shaklida saqlanadi. 

6. Tahlil va xulosalar chiqarish: Yigʻilgan maʼlumotlar asosida turli tahlil usullarini 

qoʻllash, matnlarni solishtirish, va ulardan xulosalar chiqarish. 

Gazetalar — bu iqtisodiy, ijtimoiy va siyosiy tizimlar va tartiblarni tashkil etish va saqlash 

uchun zarur boʻlgan axborot, ishonch yoki dalillarni yaratish uchun “h dominat ijtimoiy soha” 

hisoblanadi[4]. 

Materiallarni yigʻish jarayonida, Unicode standarti yoʻqligi sababli turli ishlab 

chiqaruvchilarning shriftlari ishlatilganligi tufayli baʼzi muammolar yuzaga keldi. Shriftdagi 

belgilar oʻrtasida kodlashning har xil boʻlishi va boshqa kodlashlar bilan toʻgʻrilangan belgilar 

mavjud edi. 

Raqamli shakldagi gazeta toʻplamlari gumanitar va ijtimoiy fanlar, shuningdek, boshqa 

sohalardagi tadqiqotchilar uchun muhim maʼlumotlar manbai hisoblanadi[5]. Ular tarix, media 

va aloqa tadqiqotlaridan tortib, leksikografiya kabi xronologik izlanishlar uchun ayniqsa 

foydalidir. Gazeta korpuslari neologizmlar va boshqa leksik hodisalarni oʻrganish uchun boy 

materiallar taqdim etadi. 

Tadqiqot metodologiyasi: “Xalq soʻzi” gazetasining matnlarini davr boʻyicha 

tasniflashda bir necha asosiy bosqichlar amalga oshirildi. Birinchi bosqichda gazeta matnlari 

toʻplanib, ularning tarixiy kontekstiga qarab ajratildi. Keyingi bosqichda matnlar tahrir qilinib, 

ortiqcha maʼlumotlardan tozalandi. Lemmatizatsiya va morfologik tahlil yordamida 

matnlarning lingvistik xususiyatlari oʻrganildi. Davrlar boʻyicha tasniflash jarayonida matnlar 

siyosiy, iqtisodiy va madaniy mavzular asosida guruhlandi. Yakuniy bosqichda esa tahlil 

natijalari elektron shaklda saqlanib, matnlarning raqamli arxivi yaratildi. 

 “Xalq soʻzi” gazetasining matnlarini davriy tasniflash bosqichlari, asosan, quyidagi 

jarayonlarni oʻ ichiga oladi: 

1. Matnlarni yig‘ish va tahlil qilish: “Xalq soʻzi” gazetasining matnlarini davriy 

tasniflashda birinchi qadam – matnlarni yigʻishdir. Bu bosqichda, gazeta arxivlari yoki raqamli 

manbalar yordamida gazetaning nashr etilgan barcha sonlari toʻplanadi. Har bir sonning 

matnlari, qismlariga, boʻlimlarga, maqolalarga ajratiladi va ularning davriy kontekstiga qarab 

tasniflanadi. Bu yerda matnlarning vaqti, mavzusi, janri va tili muhim oʻrin tutadi. 

2. Davrlarni aniqlash va belgilash: “Xalq soʻzi” gazetasining matnlarini tasniflashda 

muhim bosqichlardan biri – davrlarni aniqlashdir. Gazetaning tarixiy rivojlanishini oʻrganish 

uchun matnlarni turli davrlarga boʻlish kerak. Davrlarni aniqlashda, gazetaning siyosiy yoki 

iqtisodiy oʻzgarishlarga boʻlgan reaksiyalarini va umumiy jamiyatdagi oʻzgarishlarni hisobga 

olish zarur. Misol uchun, Sovet Ittifoqi davri, mustaqillik davri, iqtisodiy krizislar yoki boshqa 

muhim tarixiy voqealar asosida davrlar tasniflanadi. 

3. Matnlarning reprezentativligini aniqlash: Davriy tasniflashda matnlarning 

reprezentativligini aniqlash ham muhim bosqichdir. Reprezentativlik, gazetaning oʻz davri yoki 

ijtimoiy jarayonini toʻgʻri aks ettirishi bilan bogʻliq. Matnlarning reprezentativligini aniqlash 

uchun, maʼlum bir davrda ommaviy ravishda eʼlon qilingan materiallar, asosiy mavzular, til va 

uslubga eʼtibor qaratish kerak. Har bir davrda gazetaning yoritgan asosiy mavzulari, masalan, 

siyosat, ijtimoiy tenglik, iqtisodiy masalalar, madaniyat va sanʼat kabi sohalarda matnlar tanlab 

olinadi. 

4. Davriy o‘zgarishlar va yondoshuvlarni tahlil qilish: “Xalq soʻzi” gazetasining 

matnlarini tasniflashda davriy oʻzgarishlar va gazetaning yondoshuvlarini tahlil qilish zarur. 

Gazetaning har bir davrida ijtimoiy, siyosiy yoki madaniy kontekstga qarab matnlar oʻzgarib 

borgan. Bu bosqichda, matnlarning tiliga, uslubiga, ishlatilgan lugʻatga eʼtibor qaratish kerak. 

Shuningdek, davrlar oʻrtasidagi farqlarni koʻrsatadigan tahlil, gazetaning yoritgan asosiy 

mavzularidagi oʻzgarishlarni ham koʻrsatadi. 

5. Matnlarni elektron shaklda tasniflash va saqlash: Matnlarni davr boʻyicha 

tasniflashda soʻnggi bosqich elektron tasniflash va saqlashdan iborat. Bu jarayon, gazetaning 

raqamli arxivini yaratish va uni izlash imkoniyatlarini kengaytirish uchun zarurdir. Elektron 

shaklda saqlangan matnlar, turli soʻrovlar va tahlillar uchun qulay boʻladi. Bu, ayniqsa, ilmiy 

tadqiqotlar va tilshunoslik, tarixiy tadqiqotlar uchun juda foydali boʻladi. Matnlarni saqlashda 

ularni toʻgʻri tasniflash va kataloglash zarur. 

6. Natijalarni tahlil qilish va xulosalar chiqarish: Davriy tasniflashning yakuniy 

bosqichida, tahlil qilingan matnlar asosida xulosalar chiqariladi. Bu xulosalar, gazetaning 

tarixiy davrlarda qanday ijtimoiy, siyosiy va madaniy oʻzgarishlarga taʼsir koʻrsatganini 

aniqlashga yordam beradi. Shuningdek, gazetaning til va uslubi qanday oʻzgarganini va uning 

jamiyatdagi rolini oʻrganish mumkin. 

Tahlil va natijalar: Tahlil natijalari shuni koʻrsatdiki, “Xalq soʻzi” gazetasining matnlari 

turli tarixiy davrlarda jamiyatning ijtimoiy va siyosiy holatini aks ettirgan. Mustaqillikdan 

oldingi va keyingi davr matnlarini solishtirish orqali til uslubi, leksik tarkib va mavzular 

boʻyicha sezilarli oʻzgarishlar kuzatildi. Shuningdek, gazeta matnlarining muayyan davrlar 

uchun reprezentativligi aniqlanib, asosiy mavzular va muhokama qilingan masalalar belgilandi. 

Matnlarning davriy tasniflash jarayoni natijasida, gazetaning turli davrlardagi axborot 

yondashuvi va uslubi farqlari tahlil qilindi. 

“Xalq soʻzi” gazetasining matnlarini davr boʻyicha tasniflash bosqichlari gazeta korpusini 

tizimli va puxta tahlil qilish uchun zaruriy jarayonlarni oʻz ichiga oladi. Birinchi bosqichda 

gazeta matnlari tanlanadi va ular tarixiy va madaniy kontekstda ahamiyatli boʻlgan davrlar 

boʻyicha tasniflanadi. Bu jarayon matnlarning nashr etilgan yili, mavzu va ijtimoiy-siyosiy 

ahamiyatiga qarab amalga oshiriladi. 

Ikkinchi bosqichda matnlarni oldindan qayta ishlash amalga oshiriladi. Bu bosqichda 

matnlar formatlash, tinish belgilarini toʻgʻrilash va kerakli boʻlmagan elementlarni olib tashlash 

orqali tahlilga tayyorlanadi. Shuningdek, matnlarni tokenizatsiya qilish, yaʼni alohida soʻzlar va 

maʼno birliklariga ajratish ham muhim hisoblanadi. 

Uchinchi bosqichda matnlarni annotatsiya qilish jarayoni boshlanadi, bu esa matnlar 

ustida ishlov berish va turli sintaktik yoki semantik teglar qoʻshish orqali amalga oshiriladi. Har 

bir soʻzning gapdagi roli va uning maʼnosi aniq belgilangan teglar bilan koʻrsatiladi. Nihoyat, 

toʻplangan va annotatsiya qilingan matnlar bitta korpusga jamlanadi. Bu korpus ilmiy 

tadqiqotlar va tahlil qilish uchun qulay muhit yaratadi, va matnlar taqqoslanishi, tahlil qilinishi 

va yangi xulosalar chiqarilishi uchun imkoniyat yaratadi. 

Muhokama: Gazeta matnlarini davr boʻyicha tasniflash ilmiy va amaliy jihatdan katta 

ahamiyatga ega. Ushbu jarayon orqali tilning rivojlanish tendensiyalari, ijtimoiy muammolar va 

siyosiy oʻzgarishlarning matnlarga taʼsiri oʻrganildi. “Xalq soʻzi” gazetasining turli davrlardagi 

matnlarini solishtirish orqali jamiyatdagi oʻzgarishlar haqida muhim maʼlumotlar olish 

mumkinligi aniqlandi. Shuningdek, gazeta tili va uslubining davriy oʻzgarishi lingvistik 

tadqiqotlar uchun qimmatli material sifatida baholandi. Elektron arxiv yaratish esa kelajakdagi 

tadqiqotlar uchun muhim manba boʻlib xizmat qiladi. 

Xulosa: “Xalq soʻzi” gazetasining matnlarini davr boʻyicha tasniflash natijalari gazeta 

matnlarining tarixiy, siyosiy va madaniy oʻzgarishlarga bogʻliqligini koʻrsatdi. Ushbu jarayon 

orqali gazeta tilining evolyutsiyasi va jamiyatdagi oʻzgarishlar aks etishi tahlil qilindi. Tadqiqot 

natijalari gazeta matnlarini ilmiy oʻrganish va tahlil qilishda yangi yondashuvlarni taklif etadi. 

Matnlarning davriy tasnifi kelajakda boshqa gazeta va matn korpuslarini oʻrganishda ham 

qoʻllanilishi mumkin. Bu tadqiqot natijalari lingvistik, tarixiy va sotsiologik tadqiqotlar uchun 

muhim manba boʻlib xizmat qiladi. 

